КОМИ РЕСПУБЛИКАЛÖН ОЛАНПАС

Коми Республикаын кöр видзöм йылысь

Примитöма Коми Республикаса

Каналан Сöветöн                                2011 вося урасьöм тöлысь 17 лунö

Тайö Оланпассö веськöдöма, медым лöсьöдны Коми Республикаын кöр видзöмлысь бура да зумыд сöвмöдан условиеяс кыдзи Россия Федерацияса Войвылын этша лыда вужвойтырлысь (водзö – Войвыв) да Коми Республика мутасын олысь мукöд этническöй общносьтысь йöзлысь, кодъяслы кöр видзöмыс лоö традиционнöй овмöс нуöдöмöн, традиционнöй оласног да культура юкöн.
1 статья. Тайö Оланпасын вöдитчана медшöр гöгöрвоöдöмъяс
Тайö Оланпасын вöдитчöны татшöм  медшöр гöгöрвоöдöмъясöн:

войвыв кöр видзöм (водзö – кöр видзöм)  - Войвылын артмöм традиционнöй овмöс нуöдöм, мый веськöдöма гортса войвыв кöръяс видзöм, рöдмöдöм да вöдитчöм вылö;

гортса войвыв кöр (водзö – кöр) – гортса пемöсöн видзан войвыв кöр, кодöс видзöны кöр  рöдмöдöм могысь да материальнöй донатор вöсна, мый петкöдчö яйын, субпрöдуктаын, куын, эндокриннöй, ферментнöй да мукöд прöдукцияын, мыйöн вöдитчöны йöзкост овмöсын, а сiдзжö транспорт средствоын;

кöр стада – кöр рöдмöдан да йирсьöдан форма, кор йитöны кöръяслысь ай-энь да арлыд серти быдсикас группаяс сы могысь, медым найöс бурджыка рöдмöдны, а сiдзжö кор котыртöны да нуöдöны зооветеринарнöй удж, кор збыльмöдöны кöрым ресурсъясöн колана ногöн вöдитчöм кузя мераяс, кодлöн эм кочуйтан маршрут да график;
кöр йирсянiн –  вöр-ва комплекс, мый могмöдö кöрлысь олöмсö во гöгöр либö кутшöмкö сезонö;
йирсянiнын кöр тöранлун –  вöр-ва комплекслöн, мый лоö кöр йирсянiнöн,  урчитöм кöр юрлысь вося (либö сезонся) биологическöй цикл могмöдны позянлун, кöръясöс вердан, видзан, рöдмöдан да на бöрся видзöдан дiнмуса зоотехническöй нормаяс торктöг;
кöр видзысь – традиционнöй оласног нуöдысь торъя морт (гражданин), кодi видзö кöръясöс;
кöр видзан овмöс – кöр стадаа овмöс, мый нуöдö юридическöй кывкутысь, ас вылö уджалысь либö крестьяна (фермер) овмöс нуöдысь кöр видзöм могысь;
фактория – ылi да сьöкыда воöдчан районъясын кöр стадалöн мунан туйясын кöр видзысьяслöн да налöн аскотырö пырысьяслöн вузасян-иналан, заптан пункт, да (либö) шойччан, найöс социально-бытöвöя, медицина боксянь да мукöдторйöн могмöдан база;
кораль – потшöсöн торйöдöм мутас, кöръяслы йöртанiн.
2 статья. Кöр видзöм юкöнын инöд боксянь ладмöдан медшö​р могъяс
1. Кöр видзöм юкöнын инöд боксянь ладмöдöм збыльмöдсьö Россия Федерацияса Оланподув, Россия Федерацияса оланпасъяс да мукöд нормативнöй инöда акт, Коми Республикаса Оланподув, тайö Оланпас, Коми Республикаса мукöд оланпас да мукöд нормативнöй инöда акт да меставывса асвеськöдлан органъяслöн нормативнöй инöда актъяс серти.
2. Кöр видзöм юкöнын инöд боксянь ладмöдан медшöр могъясöн лоöны:

1) условиеяс лöсьöдöм, медым сöвмöдны кöр  видзöм;
2) канмусянь кöр видзöмлы отсöг сетöм, мый веськöдöма ёнджыка кöр рöдмöдöм вылö, заптöм дасьтан тэчас сöвмöдöм вылö, кöр видзан прöдукция переработайтан да вузалан условиеяс лöсьöдöм вылö;
3) кöр видзысьяслы да налöн аскотырö пырысьяслы канмусянь отсöг сетöм, мый веськöдöма Войвывлöн экстремальнöй природно-климатическöй да социально-экономическöй условиеясын кöр видзöм нуöдöм вылö унджык рöскод вештöм вылö;
4) вöр-ваöн вöдитчан кокньöдöм режим урчитöм да нуöдöм, мый могмöдö видзны кöр йирсянiнъяс, кутшöмъяс торъялöны сьöкыдджык экологическöй серпасöн.
3 статья. Кöр видзöм юкöнын канмусянь отсöг

1. Кöр видзöм вылö канмусянь отсöг сетсьö кöр видзан овмöсъяслы со мый сетöмöн:
1) войвыв кöр видзöм вылö субсидияяс;

2) кöр йирсянiнъясын пöжарысь видзчысян мераяс вылö рöскод юкöн компенсируйтöм;

3) риск страхуйтöм кузя рöскод юкöн компенсируйтöм;

4) ветеринарнöя могмöдöм вылö рöскод юкöн компенсируйтöм;

5) хищнöй звер-пöткаысь кöр стадаяс видзöм кузя рöскод юкöн компенсируйтöм;

6) медшöр средствояс выльмöдöм вылö компенсация, сы лыдын вылыс технологичнöй начкысян пунктъяс да кöр видзан прöдукция комплекснöя переработайтöм кузя предприятиеяс лöсьöдöм вылö да коральяс стрöитöм вылö;
7) Коми Республика мутасын олысь Войвывса этша лыда вужвойтырлысь да мукöд этническöй общносьт петкöдлысьяслысь традиционнöй оланiнъясын да традиционнöй овмöс нуöданiнъясын инфраструктура сöвмöдöм да выльмöдöм вылö, сы лыдын факторийяс сöвмöдöм вылö субсидияяс;

8) кöр йирсянiнъясын муöн вöдитчан уджъяс нуöдöм кузя мероприятиеяс вылö рöскод юкöн компенсируйтöм;
9) племеннöй кöр видзöм вылö субсидияяс.

2. Кöр видзысьяслы да налöн аскотырö пырысьяслы канмусянь сетсьö со кутшöм отсöг:

1) кöр видзысьяслы да налöн аскотырö пырысьяслы, кодъяс нуöдöны кочуйтысь да полукочуйтысь оласног, медицина боксянь отсöг, велöдчыны позянлун налысь этнокультурнöй аслыспöлöслунсö тöд вылö босьтöмöн;

2) Коми Республика мутасын олысь Войвывса этша лыда вужвойтырлысь да мукöд этническöй общносьт петкöдлысьяслысь, кодъяс видзöны кöр овмöс, традицияяс да культура видзöм кузя мероприятиеяс нуöдöм;

3) кöр видзысьяслы канмусянь социальнöй гарантияяс да компенсацияяс сетöм;

4) кöр видзысьяслысь челядьöс кочуйтан местаясысь велöдчан местаясöдз да гожся каникулъяс дырйи бöр нуöм.

3. Кöр видзöм юкöнын канмусянь отсöг сетан медшöр мероприятиеяс пöртсьöны олöмö Коми Республикаын кöр видзöм сöвмöдöм кузя республиканскöй дыр кадся торъя мога уджтасъяс лöсьöдöмöн да збыльмöдöмöн Коми Республикаса республиканскöй сьöмкуд тшö​т весьтö.
4. Тайö статьяса 1 юкöнлöн 1 пунктын индöм кöр видзöмлы канмусянь отсöг сетан условиеясöн лоöны:

1) колана ногöн муöн вöдитчан овмöспытшса балаясöн урчитöм крепитöм кöр йирсянiнъяслöн тöранлунысь абу унджык кöр юр лыд;

2) Коми Республикаса Веськöдлан котырöн уполномочитöм органöн урчитöм пöрадок серти кöръяслы клеймо (пас) пуктöм. 
4 статья. Кöр видзан удж нуöдiгöн субъектъяс костын йитöдъяс
1. Йитöдъяс, кутшöмъяс йитчöны Коми Республикаса кöр видзан овмöсъяслöн Россия Федерацияса мукöд субъект мутасъясын муясöн вöдитчöмöн, ладмöдсьöны Россия Федерацияса оланпастэчасöн, Россия Федерацияса мукöд субъекткöд Коми Республикалöн артмöдчöмъясöн, кöр овмöсъяслöн муöн вöдитчысьяскöд, му участокъяс кöртымалысьяскöд сёрнитчöмъясöн овмöспытшса муöн вöдитчан балаяс серти оланпасöн урчитöм ногöн сетöм муяс вылын.
2. Киын кутан форма вылö видзöдтöг кöр видзан овмöсъяслöн кöръяс вермöны ветлыны орчча му участокъяс кузя участокъяс киын кутысьяскöд сöгласуйтöмöн Россия Федерацияса гражданскöй, му йылысь да вöр йылысь оланпастэчас серти.
5 статья.  Кöр видзöмын учёт да отчётносьт

Кöр видзöмын учёт да отчётносьт нуöдан ногсö тайö Оланпасöн ладмöдан юкöнъяс серти урчитö Коми Республикаса Веськöдлан котыр.
6 статья. Кöр видзысьяслы канму социальнöй гарантияяс да компенсацияяс
1. Кöр видзысьяслы урчитöны татшöм социальнöй гарантияяс да компенсацияяс:

1) кочуйтысь да полукочуйтысь оласног нуöдöмысь быд тöлысся компенсация мынтöмъяс;

2) кöр видзысьяслы, кодъяслы индöма пöрысьлун кузя, а сiдзжö удж вöсна лоöм вермытöмлун кузя пенсия, быд вося öтчыдысь мынтан социальнöй мынтöмъяс.
2. Тайö статьяса 1 юкöнын артыштöм социальнöй гарантияяс да компенсацияяс сетан ыджда, ног да условиеяс  урчитсьöны Коми Республикаса Веськöдлан котырöн.
3.  Социальнöй гарантияяс да компенсацияяс сетöмкöд, найöс нуöмкöд, вуджöдöмкöд да банковскöй услугаясысь мынтысьöмкöд йитчöм рöскод сьöмöн могмöдсьö  Коми Республикаса республиканскöй сьöмкуд тшöт весьтö, мый артыштöма кöр видзысьяслы канму социальнöй гарантияяс да компенсацияяс вылö, Россия Федерацияса оланпастэчас да Коми Республикаса оланпастэчас серти.
7 статья. Кöр видзысьясöс да налöн аскотырö пырысьясöс медицина боксянь могмöдöм
Кöр видзысьясöс да налöн аскотырö пырысьясöс медицина боксянь могмöдöны налöн удж места кузя факторийясын да новлöдлан медицина пунктъясын да Коми Республикаса медицина учреждениеясын шыöдчан места кузя збыль пасъян места вылö видзöдтöг. Регыдъя медицина отсöгсö кöр видзысьяслöн удж места кузя колö сетны дзик пыр, кор колö регыдъя медицина отсöг (виччысьтöм лоöмторъяс, травмаяс, отравитчöм, а сiдзжö мукöд лоöмтор да висьöм), йöзлысь дзоньвидзалун видзан канму либö муниципальнöй системаса регыдъя медицина отсöг учреждениеясöн да юкöдувъясöн.
8 статья. Кöр видзысьяслöн челядьлы велöдчыны позянлун сетöм
1. Войвывса экстремальнöй  природно-климатическöй условиеясын велöдчыны позянлун сетöм могысь нуöны кöр видзысьяслысь челядьöс велöдчан местаясöдз кочуйтан местаяссянь да гожся каникулъяс дырйи бöр.
2.  Дзоньвидзалун ёнмöдöм, бурджыка велöдчöм могысь кöр видзысьяслысь челядьсö вермасны видзны челядьлы, кодъясöс колö дыр бурдöдны, дзоньвидзалун бурмöдан велöдан санаторнöй сяма учреждениеясын.
9 статья. Кöр видзöмлы колана кадръясöс дасьтöм
1. Коми Республикаса олöмö пöртысь власьт органъяс отсалöны гражданалы босьтны кöр видзöмын уджлы колана тöдöмлун шöр тшупöда уджсикасö велöдан да вылыс уджсикасö велöдан учреждениеясын  торъя мога контракт серти дасьтöмöн.
2. Коми Республикаса меставывса асвеськöдлан органъяслöн эм инöд отсавны гражданалы тайö статьяса 1 юкöнöн артыштöм услугаяс сетöмын.
10 статья. Коми Республика мутасын олысь Войвывса этша лыда вужвойтырлысь да мукöд этническöй общносьт петкöдлысьяслысь, кодъяс видзöны кöръясöс, традицияяс да культура видзöм
Коми Республикаса олöмö пöртысь власьт органъяс отсалöны Коми Республика мутасын олысь Войвывса этша лыда вужвойтырлысь да мукöд этническöй общносьт петкöдлысьяслысь, кодъяс видзöны кöръясöс, культура да кыв наследие видзöмын да сыöн тöдмöдöмын, сы лыдын гажъяс, выставкаяс, мукöд культурно-массöвöй мероприятие котыртöмын, традиционнöй художествоа прöмысел петкöдлöмын, кöр видзöм йылысь медиапрöдукция лöсьöдöмын, кöр видзысьяслысь да налöн аскотырö пырысьяслысь олöм да удж йöзöс юöртан средствоясын йöзöдöмын.
11 статья.  Кöр видзöмын научнöй туялöмъяс
1. Кöр видзöмын научнöй туялöмъяс нуöдсьöны Россия Федерацияса оланпастэчас да Коми Республикаса оланпастэчас серти.

2. Коми Республикаса республиканскöй сьöмкудлöн тшöт весьтö кöр видзöмын научнöй туялöмъяс нуöдiгöн верктуяöн лоöны татшöм разработкаяс:

1) кöр видзан прöдукция ёна переработайтан технологияяс да сылöн маркетинг;
2) племеннöй удж нуöдан приёмъяс да методъяс, кöръясöс висьöмъясысь öлöдöм да наысь бурдöдан методъяс бурмöдöм;
3) кöр видзысьяслысь удж условиеяс да оласног бурмöдöм.
12 статья. Хищнöй звер-пöткаысь кöр стадаяс видзöм 
Хищнöй звер-пöткаясысь кöр стадаяс видзöны кöр видзан овмöсъяс асьныс да Коми Республикаса канму власьт органъяс отсöгöн.
13 статья. Кöр видзöмын ветеринарнöй мероприятиеяс
Кöр видзöмын ветеринарнöй мероприятиеяс нуöдöны кöр видзысьяс да кöр видзан овмöсъяс асьныс да Коми Республикаса канму власьт органъяс отсöгöн. Кор кöр видзан овмöсъясын абуöсь лöсялана специалистъяс, сэки ветеринарнöй мероприятиеяссö нуöдöны Коми Республикаса канму ветеринарнöй службаяс мынтысьöмöн, сэтшöм висьöмъяс бурдöдöм да наысь öлöдöм кындзи, кутшöмъясöс урчитöма ветеринарнöй услугаяс лыддьöгын, мый вынсьöдöма Коми Республикаса Веськöдлан котырлöн инöд актъясöн да мый вöчöны Коми Республикаса канму ветеринарнöй учреждениеяс Коми Республикаса республиканскöй сьöмкуд тшöт весьтö.
14 статья. Кöр видзöм могмöдöм вылö факторийяс котыртöм
1. Кöр овмöс видзан удж нуöдöм вылö, сёян-юанöн, социально-бытöвöй услугаясöн могмöдöм, ылi да сьöкыда воöдчан районъясын кöр видзысьясöс да налöн аскотырö пырысьясöс медицинскöя могмöдöм вылö кöр видзан овмöсъяслöн водзмöстöм серти либö накöд сöгласуйтöмöн вермасны котыртсьыны факторийяс.
2. Факторийяс вермасны стрöитны Коми Республикаса республиканскöй сьöмкуд да мукöд источник тшöт весьтö Россия Федерацияса оланпастэчас серти да Коми Республикаса оланпастэчас серти.
15 статья.  Кöр йирсянiнъяс сетан ног
1. Кöр видзан овмöс котыртöм могысь кöр видзысьлöн эм инöд босьтны кöр йирсянiнъяс урчитöм ног серти.
2. Кöр йирсянiнъяс улö видз-му овмöс сяма муясысь  да республиканскöй либö муниципальнöй эмбурса вöр участокъясысь му участокъяс либö му участокъяс, мый канму эмбур вылö абу юклöма, сетсьöны  Россия Федерацияса оланпастэчас да Коми Республикаса оланпастэчас серти.
3. Му участокъяслöн мудоръяссö, кутшöмъясöс индöма кöр йирсянiнъяс улö да мый сетöма муöн вöдитчысьяслы, му участокъяс кöртымалысьяслы, урчитöны  овмöспытшса муöн вöдитчан балаясöн.
16 статья. Кöр йирсянiнъяс видзöм
1. Кöр йирсянiнъяс видзöм дорö экологическöй да мукöд корöм урчитöны Россия Федерацияса оланпастэчас да Коми Республикаса оланпастэчас серти.
2. Кöр видзанiн муяс вывтi, кор лым вевтасыс абу зумыд, оз позь ветлыны индöм туйясысь боктi гусеничнöй да кöлесаа (движительяса) вездеходнöй транспорт средствояслы, а сiдзжö груз новлöдлысь транспортлы. Кöр видзанiн муястi транспортöн ветлöм вылö торъя разрешениеяс, сы могысь, мый оз йитчы кöр видзöмкöд, сетсьöны  Коми Республикаса Веськöдлан котырöн урчитöм ног серти.
17 статья.  Кöр видзöмын оланпастэчас торкалöмысь кывкутöм
Тайö Оланпас торкалöмын мыжа йöз кывкутöны оланпастэчас серти.
18 статья. Войтыркостса ёртасьöм
Коми Республикаса канму власьт органъяс Россия Федерацияса оланпастэчасöн артыштöм уджмогъяс серти отсалöны организацияяслы, кодъяс петкöдлöны кöр видзысьяслысь интересъяс, войтыркостса организацияяскöд да йöзмуса канмуяслöн административно-территориальнöй юкöнъяскöд öтлаын кöр видзöм юкöнын.
19 статья. Тайö Оланпаслöн вынсялöм

1. Тайö Оланпасыс вынсялö сiйöс официальнöя йöзöдан лунсянь 10 лун кольöм бöрын, тайö Оланпасын 3 статьялöн 4 юкöнса 1 пункт кындзи.

2. Тайö Оланпасын 3 статьялöн 4 юкöнса 1 пункт вынсялö 2014 во тöвшöр тöлысь 1 лунсянь.

3. Коми Республикаса Веськöдлан котырлы тайö Оланпас официальнöя йöзöдан лунсянь квайт тöлысьöн примитны сiйöс збыльмöдысь колана нормативнöй инöда актъяс.

Коми Республикаса Юралысь                                                            В.М. Гайзер

Сыктывкар

2011 вося рака тöлысь 1 лун

18-РЗ №

Вуджöдiс Кузнецова Н.А., 11 926 пас

